MEDIJI – (NE)MOĆNO ORUŽJE PROTIV ISLAMA 

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.

Braćo moja u Dini Islamu! U ovom svjetskom ratu protiv Islama, koji je posebno izražen u posljednjih 20-ak godina, a kraj mu se ne nazire, mediji igraju veliku ulogu. Oni ponajviše bombarduju Islam i muslimane, kao što i druge bombarduju lažima o Islamu i muslimanima. Naravno, danas svako ima pravo da laže, s tim što mora za svoje laži i odgovarati, ali je problem što veliki broj ljudi više voli slatku laž nego li gorku istinu i što puno vjeruju medijima, čijih su 90% informacija ili lažne ili apsolutno nebitne za naš svakodnevni život. Navest ću sada samo par apsurda kojima mediji, u osnovi dobrodušnoj ali do bola naivnoj raji, ispiraju mozgove.

Uz njihovu pomoć, bilo kakav paćariz (ispad, problem) da se napravi u svijetu, prvo se sumnja na muslimane. Skoro da nema nijednog ''terorističkog'' napada, a da ga nisu počinili ''muslimani''. Bilesi, uvijek nađu njihove dokumente i, po pravilu, uvijek ih ubiju. Kada drugi nešto slično naprave, onda je to samo ''obična'' pucnjava, napad ili nered, a nikada terorizam i oni, po pravilu, uvijek prežive i dobiju pravo da se brane na sudu. 

Zatim, kada udaraju po Islamu i muslimanima, udaraju po glavi. Naime, skoro da nema dana a da predsjednika Turske, trenutno najmoćnije muslimanske zemlje, ne uzimaju na zub i da ga ne optužuju za diktaturu. Naravno, to je samo jedan od načina borbe protiv trenutno najjačeg muslimanskog faktora na zemlji, s ciljem da se on uništi. Zanimljivo je da u isto vrijeme mediji glorifikuju trenutnog egipatskog predsjednika, koji je sebi uzeo puno veće diktatorske, čak šta više, drakonske faraonske ovlasti, ali pošto on nije musliman i pošto se zna čiji je saveznik i u čiju korist radi, onda to nije problem i medijima ne smeta. 

Kada govore o Islamu i muslimanima, uglavnom iznose netačne, proizvoljne i neprovjerene informacije. Sjetimo se njihovih nedavnih navoda o ramazanskom postu, zatim njihovoj hajci na hidžab, a o njihovoj teoriji džihada da i ne govorimo. Njihov ciljevi jesu sijanje smutnje i izazivanje mržnje prema prema Islamu i muslimanima, u čemu, sudeći po svemu, bilježe dobre rezultate. Sve je više napada na džamije i imame. Sve je više hajke na pokrivene muslimanke. Sve je izraženija islamofobija. Evo npr., mediji su izjavili da 50% ispitanika u Njemačkoj vide Islam kao opasnost. 


S druge strane, mediji ne govore o onome o čemu bi trebali da govore kada su u pitanju Islam i muslimani. Nemam ništa protiv Gimnaestrade. Svjetski događaj, a u našoj Pokrajini. Ljepota! Mediji na sav glas govore o njoj. Međutim, o 24. godišnjici genocida nad muslimanima u Srebrenici, jučer ni traga ni glasa u Vorarlbergu.

Spremni su da govore o radikalizmu u nekim našim džematima, ali nisu spremni da govore o problemima muslimana u Austriji, jednoj od četiri evropske zemlje u kojima je Islam priznat. 
Kada uzimaju Islam u usta, uglavnom navode negativne priče. Npr., nedavno sam čitao kako je jedan broj azilanata u Austriji napustio Islam i prihvatio kršćanstvo, navodeći kako su oni pobjegli od neizdržive muslimanske torture. Nakon tih riječi, do izražaja uopće nisu mogle da dođu informacije da su ti azilanti uglavnom ljudi koji nisu praktikovali Islam, da je njihov broj vrlo mali i sve manji, te da ih ni katolička crkva ne prihvata tako lahko, nego da traži od njih da se dokažu.
S druge strane, u tim medijima nikad nisam našao priču o muslimanskom vojskovođi, koji je nakon sudske presude napustio tek osvojen kršćanski grad. Riječ je o Kutejbi, koji je u vrijeme vladavine petog pravednog halife Omera b. Abdul-Aziza osvojio Semerkand. Naime, nakon što je osvojio grad, svećenici su se požalili halifi da je Kutejbe osvojio grad, a da im prije toga nije ponudio da izaberu: ili prihvatanje Islama ili plaćanje džizje (poreza) ili rat. Halifa je odmah naredio da se obavi suđenje, nakon čega je sudija po hitnom postupku presudio da muslimani moraju da napuste tek osvojeni grad. Možete li to zamisliti? U toku istog dana, svi muslimani su napustili Semerkand. Kada su građani i svećenici, koji su muslimansku vojsku bili doživjeli kao oslobodioce od torture, to vidjeli, krenuli su za njima i pred muslimanskim taborom svi uglas izgovorili Šehadet.

Braćo moja! Mediji puno lažu, zato dobro pazimo gdje tražimo potrebne informacije. Mediji napadaju Islam, ali što ga više napadaju Islam je sve jači, a broj muslimana sve veći. I koliko god da mediji pomažu nemuslimanima da osvoje muslimanski svijet, isto toliko pomažu i muslimanima da osvoje nemuslimanski svijet. Zato, pazimo i radujmo se!

Molim Dragog Allaha da pomogne Islam i muslimane i na kopnu i na moru i u zraku. Amin.
